
Inissiani attartortittakkani ineqarnermut tapiissutit pillugit Inatsisartut peqqussutaat 

nr. 3, 31. maj 2001-imeersup allanngortinneqarnissaa siunertaralugu Naalakkersuisut 

sulissuteqaqqullugit peqquneqarnissaannik Inatsisartut aalajangiiffigisassaattut 

siunnersuut, taamaaliornikkut ineeqqanik attartornermi ineeqqamut ataatsimut 

ineqarnermut tapiissutinik ukiumut 18.000 kr.-inik qummut killeqartussanngorlugu 

aammalu illunik attartornermi illumut ataatsimut kvadratmeterimut ukiumut 1.080 kr.-

inik qummut killiliisoqarnissaa qulakkeerneqartussanngorlugu. 

(Inatsisartuni ilaasortaasut, Knud Kristiansen aamma Gerhardt Petersen, ATASSUT) 

 

 

Akissuteqaat 

(Ilaqutariinnermut Inatsisinillu Atuutsitsinermut Naalakkersuisoq) 

1. suliarinera 

 

 

Ineqarnermut tapiissutit pillugit malittarisassat allanngortinneqarnissaat pillugu 

aalajangiiffigisassatut siunnersuummut Naalakkersuisut qujapput. Aningaasanik iluanaarniat 

malittarisassanik atuuttunik atorluaasinnaalersillugit inatsimmi atuuttumi 

siunertarineqanngitsumik amigaateqartoqarnera Naalakkersuisut isumaqatigaat. Inissiani 

attartortittakkani akit qaffasitsinnerisigut attartortitsisut ineqarnermut tapiissutinik 

annertuunik pissarsisinnaasarsimapput. Taamaattumik ineqarnermut tapiissutit 

attartortitsisunut namminersortunut iluaqutaaliinnarpoq attartortunut ikiuutaanani.  

 

Inatsimmi siunertaanngitsumik amigaateqartoqarneratigut taamatut atornerluineq  

Naalakkersuisut akuerinngilaat iliuuseqarnissartillu aalajangiusimalluinnarlugu. 

Taamaattumik Naalakkersuisut nalunaarummik malittarisassanik atuuttunik 

sanioqqutsisarnermik ajornartorsiuteqarnermik aaqqiiviusussamik tusarniaassuteqarput. 

 

Tusarniaanermut missingiummi allassimavoq - ineeqqamik attartornermi - ukiumut 

annerpaamik 18.000 kr.-inik tapiissuteqartoqarsinnaasoq, tassa qaammammut 1.500 kr.-inik. 

Tusarniaanerup naammassereernerani nalunaarut 2014, naalernerani atuutilersinnaassaaq.  

 

Inissiamut ataatsimut kvadratmeterimut aningaasat annerpaaffilerneqarnerat pillugu 

aalajangersakkamik ilanngussisoqassanersoq Naalakkersuisut isumaliutigisimavaat. 

Tamannali taamaatiinnarneqarpoq kvadratmeterimut aalajangersimasumik akeqartitsineq 

inissiani minnerusuni najugallit pisariaqanngitsumik ineqarnermut tapiissutisiaannut 

sunniuteqassammat. Kvadratmeterimut aalajangersimasumik akeqartitsinikkut inissiat 

minnerusut sunnerneqarujussuassapput, ineqarnermut akiliutit kvadratmeterimut 

qaffasissorujussuusarmat. 

 

Kvadratmeterimut aalajangersimasumik akeqartitsinermut taarsiullugu nalunaarummi 

allassimavoq inissiamik nammineq igaffilimmik uffarfilimmillu attartornermi ineqarnermut 

tapiissutit ukiumut annerpaamik 60.000 kr.-iusinnaasut, tassa qaammammut 5.000 kr.-it. 

 

Allannguinikkut ineqarnermut tapiissutit inatsimmi siunertarineqartumut, tassa inuit 

ineqarnermut akiliisinnaajumallutik ineqarnermut tapiiffigineqarnissamik pisariaqartitsisut 

ikiorneqarnissaannut atorneqarnissaat kissaatigineqarpoq. Nalunaarutip pingaarnertut imarisaa 

ilaatigut aalajangiiffigisassatut siunnersuutip assigaa. 

Ineqarnermulli tapiissuteqartarnermi maanna iluseritinneqartumi arlalinnik 

naapertuutinngitsoqarpoq.    

 

Taamaattumik oqaatigineqassaaq ineqarnermut, akileraartarnermut isumaginninnermullu 

tunngasunik ataatsimut aaqqissuusseqqinnermik saqqummiussinissaq siunertaralugu 

Naalakkersuisut ineqarnermut tunngasunik annertuumik misissueqqissaartitsilermata.  

Taamatut oqaaseqarlutik Naalakkersuisut inassutigaat siunnersuut 

akuersissutigineqassanngitsoq.  

 

Naalakkersuisut Inatsisartuni oqallittoqarluarnissaa qilanaaraat.  


